
Ruling mogħti mill-Ispeaker Anġlu Farrugia fis-Seduta 111 tat-18 ta’ April 2023 dwar talba 
tal-Kap tal-Oppożizzjoni għall-aġġornament tal-Kamra taħt l-Ordni Permanenti 13 
 
Is-Sedja kkonsidrat it-talba tal-Kap tal-Oppożizzjoni, l-Onor. Bernard Grech, sabiex il-Kamra 
tissospendi x-xogħol tagħha skont l-Ordni Permanenti 13 ħalli tiddiskuti l-materja msemmija fid-
dikjarazzjoni ppreżentata mill-Onorevoli Membru u nikkwota: 
 

“Sur President, 
 
Qed inressaq talba skont l-Ordni Permanenti 13 sabiex il-Kamra taġġorna biex tiddiskuti 
ħaġa definita ta’ importanza pubblika urġenti. 
 
Il-ħaġa definita li qed nitlob li l-Kamra taġġorna biex tiddiskuti hija l-konferma li ta ċ-
Chairperson tal-Airmalta David Curmi dwar il-fatt li ħa tkun qed tagħlaq il-linja tal-ajru 
iternazzjonali sal-aħħar tas-sena. 
 
Din hija kwistjoni ta’ importanza pubblika urġenti. 
 
Għalhekk qed inressaq din il-mozzjoni skont l-Ordni Permanenti 13 għall-Aġġornament 
tal-Kamra sabiex tiddiskuti din il-ħaġa definita ta’ importanza pubblika urġenti kif għadni 
kif spjegajt. 
 
Sur President, qed ngħaddilek din id-dikjarazzjoni miktuba dwar is-suġġett li għandu jiġi 
diskuss skont kif għadni kif stqarrejt. 

 
L-Onor. Bernard Grech” 

 
Fil-kunsiderazzjoni tagħha s-Sedja rreferiet ukoll għall-interventi li għamlu l-istess Kap tal-
Oppożizzjoni kif ukoll il-Ministru għall-Finanzi u x-Xogħol l-Onor. Clyde Caruana. 
  
Is-Sedja tirrileva li kull meta ġiet trattata talba taħt dan l-Ordni Permanenti, dejjem rat jekk tali 
talba tissodisfax tliet rekwiżiti u ċjoè jekk il-materja hijiex materja definita, ta’ importanza 
pubblika u urġenti. 
 
Filwaqt li tagħraf, kif diġà ngħad fil-Kamra li l-materja hija definita u bla dubju ta’ importanza 
pubblika, jeħtieġ li s-Sedja tkun sodisfatta dwar il-kweżit tal-urġenza. Irid jiġi nnotat mill-ewwel 
li l-element tal-urġenza huwa fundamentali għall-konsiderazzjoni tas-Sedja sabiex tasal għal 
deċiżjoni dwar jekk għandhiex tilqa’ din it-talba li qed issirilha taħt l-Ordni Permanenti 13.  
 
Kif diġà dikjarat minn din is-Sedja u minn diversi Speakers, meta tiġi biex tikkkonsidra dan l-
element ta’ urġenza, hija mhux biss tara jekk il-materja nnifisha hijiex urġenti iżda wkoll jekk din 
tkunx tant mgħaġġla li l-Kamra jkollha tissospendi x-xogħol tagħha minnufih sabiex tiddibatti tali 
materja għaliex inkella jkun tard wisq jekk id-dibattitu jsir fi stadju ulterjuri. 
 



Mill-istess intervent tal-Ministru Clyde Caruana, bħala l-Ministru responsabbli mill-Airmalta, 
joħroġ ċar li d-diskussjonijiet mal-Kummissjoni Ewropea għadhom għaddejjin u se jkomplu fil-
ġranet u fil-ġimgħat li ġejjin.   
 
Għaldaqstant is-Sedja ma tarax li l-element ta’ urġenza, kif definit aktar qabel u b’mod kostanti 
f’rulings preċedenti, jirriżulta f’dan l-istadju u għalhekk mhix qed tilqa’ it-talba tal-Kap tal-
Oppożizzjoni biex il-Kamra illum tissospendi x-xogħol tagħha biex titratta l-kwestjoni imqajjma 
fid-dikjarazzjoni li ġiet mogħdija lis-Sedja. 
 
Is-Sedja madankollu tirrakkomanda li jsir abbokkament bejn iż-żewġ naħat tal-Kamra sabiex 
jinstab ħin fejn il-Kamra tkun tista’ tiddiskuti din il-materja u dan anke biex il-Gvern ikun jista’ 
jieħu konjizzjoni tal-pożizzjoni u l-veduti tal-Membri tal-Parlament Malti.   
 
Is-Sedja tara li din il-proposta tista’ tiġi milqugħa anke fid-dawl li l-Ministru għall-Finanzi u x-
Xogħol qal li l-Gvern huwa propens, anzi kkommetta ruħu li din il-Kamra tiddiskuti din il-materja 
fi stadju ulterjuri meta jkun jista’ jipprovdi lill-Kamra b’aktar informazzjoni. 
 
Ir-ruling huwa deċiż. 


